
6.6 Trafnidiaeth a Seilwaith 

6.6.1 Bydd y cyfnod adeiladu 32 mis ar gyfer yr REP arfaethedig yn creu symudiadau 
trafnidiaeth ychwanegol ar y rhwydwaith trafnidiaeth lleol.  Byddai gofyn i holl 
symudiadau cerbydau’n gysylltiedig â’r datblygiad arfaethedig deithio ar hyd ffordd yr 
A55.  Cytunir ar gynllun teithio gwyrdd gyda’r Awdurdod Priffyrdd Lleol cyn cychwyn 
ar y cyfnod adeiladu er mwyn helpu i liniaru effaith bosibl y gwaith arfaethedig ar 
drafnidiaeth a seilwaith lleol a rhanbarthol.   

6.6.2 Bydd trafnidiaeth adeiladu’n cynnwys: trafnidiaeth staff; trafnidiaeth gwaith sifil; 
trafnidiaeth  gwaith mecanyddol; a, nifer fach o lwythi annormal ar gyfer elfennau fel y 
tyrbinau stêm.  Disgwylir tua 250 o symudiadau trafnidiaeth staff y dydd yn ogystal â 
45 o symudiadau cerbydau trwm (HGV) dwy ffordd, ar gyfartaledd.  Caiff cyflenwadau 
eu lledaenu dros y diwrnod ar raddfa uchaf o ryw 5 yr awr.  Mae’n debygol mai nifer y 
llwythi annormal fydd tua 5 dros y cyfnod adeiladu 32 fis.  Byddai cludiant llwythi 
annormal, a allai arwain at oedi a pheri anghyfleustra i ddefnyddwyr eraill y ffordd, yn 
cael ei amseru yn dilyn ymgynghori â’r awdurdodau perthnasol i leihau cymaint â 
phosibl ar y tarfu ar ddefnyddwyr eraill y ffordd.   

6.6.3 Yn naturiol, bydd gweithredu’r gwaith arfaethedig yn creu llawer llai o symudiadau 
trafnidiaeth na’r rheiny sy’n gysylltiedig ag adeiladu, a bydd y rhain tua 100 o 
symudiadau cerbyd dwy ffordd y dydd.  Bydd cyfran helaeth o’r symudiadau cerbyd 
hyn (tuag 80) gan y 100 o staff a fydd yn gweithredu’r gwaith a bydd mwyafrif y 
teithiau felly’n lleol.   

6.6.4 Bydd cyflenwi tanwydd biomas i’r safle’n cael ei wneud dros y môr bron yn gyfan 
gwbl, ac yn hynny o beth ni fydd yn cael unrhyw effaith ar y seilwaith lleol.  Gall lludw 
a gynhyrchir gan y broses gael ei gymryd o’r safle gan tuag un lori wedi’i gorchuddio 
yr awr.  Mae hyn cyfwerth â 9 symudiad cerbyd dwy ffordd y dydd.  Fodd bynnag, yr 
arfer sydd wedi’i sefydlu yw adfer y llwch i ffynhonnell y biomas i’w ddefnyddio fel 
gwrtaith a gallai ddefnyddio’r llongau cyflenwi sydd fel arall yn wag yn gadael 
Porthladd Caergybi. 

6.6.5 Mae’n bosibl y gall AAMR sefydlu cynllun tyfwyr allanol i gyflenwi cnydau ynni i’r REP 
arfaethedig.  Rhagwelir y deuid â hyn i’r safle gan ddefnyddio’r ffordd fawr a’i gyflenwi 
mewn cerbydau nwyddau trwm 30 tunnell fetrig, a fyddai’n achosi hyd at 18 o 
symudiadau cerbydau dwy ffordd y dydd.  Bydd AAMR yn ceisio defnyddio’r lorïau 
HGV a ddefnyddir i gyflenwi’r biomas i gludo’r lludw a gynhyrchir gan y gwaith, gan 
ostwng effaith y drafnidiaeth achlysurol hyd at 33 y cant.  Byddai’r symudiadau 
cerbydau hyn yn cael eu cadw i oriau allfrig ac ni fyddant yn mynd heibio i lefel yr 
ystyrir ei bod yn briodol i seilwaith lleol y ffordd.   

6.6.6 Nid ystyrir bod gan yr REP arfaethedig effaith arwyddocaol ar drafnidiaeth a seilwaith.   

6.7 Economeg gymdeithasol 

6.7.1 Ar ei anterth, cyfanswm y gweithlu adeiladu fydd tua 600.  Credir y bydd y rhan fwyaf 
o’r gweithlu’n cael ei recriwtio’n lleol.  Bydd angen tua 100 o staff ar gyfer rolau a 
thasgau sy’n gysylltiedig â gofynion gweithredu a chynnal a chadw dyddiol y gwaith 
newydd.   

6.7.2 Tua £600 miliwn fydd cyfanswm y buddsoddiad yn y prosiect.  Yn ogystal, bydd 
costau gweithredu a chynnal a chadw’r gwaith arfaethedig tua £25 miliwn y flwyddyn.  
Yn ogystal â defnyddio gwasanaethau lleol, bydd cyfran sylweddol o hwn o fudd i’r 
economi leol o safbwynt cyflogau gweithwyr, pryniadau lleol a gwariant cyfalaf lleol.  

Disgwylir y gallai gwariant blynyddol ar y lefel hon greu swyddi ychwanegol (yn 
anuniongyrchol) yn yr economi leol.   

6.7.3 Yn ogystal, tra bydd y rhan helaeth o’r biomas angenrheidiol yn cael ei fewnforio dros 
y môr, bwriedir y byddai cynllun tyfwyr allanol lleol yn cael ei sefydlu i gyflenwi cnydau 
ynni i’r gwaith.  Mae AAMR yn rhagweld y gallai biomas sy’n dod o ffynhonnell leol yn 
y pen draw wneud cyfraniad cadarnhaol o £4 miliwn y flwyddyn i economi’r rhanbarth.  
Bydd AAMR yn mynd rhagddynt i ddod o hyd i gnydau ynni biomas wedi’u tyfu’n lleol, 
lle bynnag y bo hynny’n ymarferol, a byddant yn ceisio cynnal trafodaethau â ffermwyr 
lleol i drafod y posibilrwydd hwn. 

6.8 Ecoleg 

6.8.1 Nodwyd bod y cynefinoedd o fewn safle’r REP arfaethedig o werth i fioamrywiaeth ac 
o bwysigrwydd i gadwraeth natur a oedd yn cynnig adnoddau da i fywyd gwyllt ar lefel 
leol.   

6.8.2 Mae’n hysbys bod y cynefinoedd yn y safle’n cynnal moch daear yn yr ardaloedd 
coetir a gwely cyrs; llygod y dŵr a dyfrgwn yn ardal y gwely cyrs; ystlumod yn teithio 
rhwng yr ardaloedd coetir a glaswelltir; adar cyffredin yn defnyddio’r safle i nythu a 
phorthi; ac ymlusgiaid yn yr ardaloedd glaswelltir gogleddol. 

6.8.3 Mae camau lliniaru ar gyfer yr effeithiau ar nodweddion ecolegol oddi mewn i ffiniau’r 
safle wedi cael eu cynnig, gan fabwysiadu mesurau lle bynnag y bo modd i atal neu 
leihau effeithiau ar nodweddion ecolegol, yn ogystal ag er mwyn bodloni’r gofynion 
deddfwriaethol ar gyfer moch daear, llygod y dŵr, dyfrgwn, ystlumod, adar sy’n magu 
ac ymlusgiaid.   

6.8.4 Er mwyn gwneud yn iawn am yr effeithiau ar nodweddion ecolegol ac i alluogi’r 
datblygiad arfaethedig i gyflwyno buddion bioamrywiaeth, rhoddir mesurau creu a 
gwella cynefinoedd ar waith lle bynnag y bo modd.  At hynny, er mwyn gwneud yn 
iawn am yr effeithiau hyn ac i alluogi’r datblygiad arfaethedig i gyflwyno buddion 
bioamrywiaeth, rhoddir strategaeth lliniaru ecolegol a thirwedd ar waith. 

6.8.5 Bydd y strategaeth hon yn gwrthbwyso effeithiau andwyol ar nodweddion ecolegol o 
werth cadwraethol a hefyd yn cynnig buddion i’r fioamrywiaeth leol, yn enwedig dros y 
cyfnod amser hirdymor sy’n cael ei adlewyrchu yng ngham gweithredol y datblygiad. 
Bydd hefyd yn cydberthyn â’r mesurau lliniaru tirwedd sydd eu hangen ar gyfer y 
safle, er mwyn sicrhau bod parhad rhwng y ddwy ddisgyblaeth, felly’n galluogi mwy o 
effeithiolrwydd wrth amddiffyn rhywogaethau a chynefinoedd. 

6.8.6 Ystyrir na fyddai unrhyw doriadau i ddeddfwriaeth bywyd gwyllt yn digwydd o 
ganlyniad i’r datblygiad arfaethedig ac y byddai’n cydymffurfio â pholisi cynllunio 
cenedlaethol a lleol. 

6.8.7 Yn sgil rhoi’r mesurau lliniaru a chreu/gwella cynefinoedd ar waith, ac o  ragdybio y 
caiff y mesurau lliniaru a’r ardaloedd creu cynefinoedd eu derbyn yn llwyddiannus, 
ystyrir na fydd unrhyw effeithiau gweddilliol arwyddocaol. 

6.9 Defnydd Tir a Thir Halogedig 

6.9.1 Deellir natur y pridd a’r tir o dan y safle REP arfaethedig yn dda yn sgil archwiliadau 
ffisegol, gan gynnwys tyllau turio a thyllau prawf.  O dan y safle arfaethedig, mae yno 
haen denau o ddyddodion drifft sy’n gorchuddio’r craigwely sgist mica. 

6.9.2 Mae ystod eang o halogyddion dyrchafedig ar draws y safleoedd AAM presennol ac 
REP arfaethedig, er bod y rhan fwyaf o’r crynodiadau uchaf yn gyfyngedig i ardaloedd 
penodol. Rhagwelir bod crynodiadau alwminiwm yn uchel yn yr ardal yr arferid ei 
galw’n ardal ‘Hawkins Heap’ o’r safle REP arfaethedig, oherwydd defnyddiwyd hon yn 
y gorffennol yn fan cadw cyn ailgylchu neu waredu sgil-gynhyrchion alwminiwm 
adferadwy. Mae’r crynodiadau uchel o fflworid yn ardal Ponderosa yn debygol o 
ddeillio o gyfryngau sgrwbio neu adweithiau yn y broses fwyndoddi alwminiwm. 

6.9.3 Bydd gofyn i’r holl weithwyr llaw wisgo Offer Amddiffynnol Personol (PPE) priodol yn 
ystod y cyfnod adeiladu a chaiff mesurau hylendid caeth eu mabwysiadu bob amser 
ar y safle.  Bydd PPE yn sicrhau’r risg lleiaf i weithwyr adeiladu o unrhyw halogiad y 
deuir ar ei draws ar y safle.  Caiff gweithwyr eu hannog i beidio â mynd i mewn i 
unrhyw gloddiadau tir ac ymgymerir ag asesiad risg os nad oes modd osgoi hyn.  
Bydd hyn yn cyfyngu ar ddarpar amlygiad gweithwyr adeiladu i lefel dderbyniol. 

6.9.4 Bydd mesurau llethu llwch (fel gorchuddio pentyrrau stoc neu eu trochi â dŵr yn ystod 
amodau sych, gwyntog) ar waith ar y safle i leihau’r lefelau llwch ar y safle ac yn yr 
amgylchedd o’i amgylch ac er mwyn lleihau’r potensial am fewnanadlu halogyddion. 

6.9.5 Yn dilyn datblygiad, caiff y safle ei orchuddio’n bennaf gan adeiladau neu ardaloedd 
llawr caled ac ni fydd unrhyw ardaloedd o bridd noeth (heb lystyfiant). Ystyrir felly bod 
y potensial am gysylltiad uniongyrchol ag unrhyw halogyddion sy’n weddill o dan yr 
arwyneb yn ddibwys. 

6.9.6 Bydd pob ardal o’r safle’n draenio naill ai i garthffos dŵr wyneb neu i ddraeniau dŵr 
wyneb, o dan system debyg sy’n cael ei gweithredu gan waith AAM ar hyn o bryd. 
Bydd hyn yn lleihau’r risg y bydd darpar halogyddion yn mudo i’r dŵr daear ac i’r dŵr 
wyneb.  

6.9.7 Y prif ofyniad storio ar y safle fydd ar gyfer y tanwydd solet sglodion pren.  Caiff dŵr 
ffo o’r pentwr stoc tanwydd ei gasglu gan system ddraenio bwrpasol.  Ni fydd draenio 
o’r ardal hon yn gollwng, heb ei drin, yn uniongyrchol i ardaloedd dŵr wyneb dyfrol. 
Felly, ystyrir bod effaith hwn yn ddibwys. 

6.10 Archaeoleg a Threftadaeth Ddiwylliannol 

6.10.1 Gorwedd lleoliad arfaethedig yr REP arfaethedig i’r gogledd ddwyrain o’r gwaith 
presennol, mewn ardal a gliriwyd fel rhan o’r gwaith safle gwreiddiol ym 1969-70.  Y 
pryd hwnnw, cafwyd gwared ar yr holl uwchbridd, isbridd a rhewglai, a chafodd wyneb 
y graig ei lefelu i greu llwyfan adeiladu yn y disgwyl y byddai’r gwaith yn ehangu.  
Felly, nid oes potensial am archaeoleg claddedig ar y safle. 

6.10.2 Mae’r asesiad wedi sefydlu na fydd effeithiau uniongyrchol ar asedau treftadaeth lleol 
sydd wedi’u hachosi gan y gwaith arfaethedig. 

6.10.3 Bydd effaith anuniongyrchol ar yr amgylchedd treftadaeth gan yr ymyrraeth weledol i 
olygfeydd o dair heneb gofrestredig, er cydnabyddir bod y gwaith presennol eisoes yn 
tarfu ar y golygfeydd hyn. 

6.10.4 Ystyrir nad yw effaith yr REP arfaethedig ar archaeoleg leol a threftadaeth 
ddiwylliannol yn arwyddocaol. 

6.11 Rheolaeth Amgylcheddol 

6.11.1 Nodwyd mesurau lliniaru a monitro manwl fel rhan o’r Asesiad Effaith Amgylcheddol a 
fydd yn cael ei ymgorffori’n llawn yn nyluniad manwl yr REP arfaethedig.   

6.11.2 Yn ystod cam adeiladu’r prosiect, bydd AAMR yn gorfodi’r contractwr i baratoi a rhoi 
Cynllun Rheolaeth Amgylcheddol Adeiladu (CEMP) ar waith.  Bydd y Cynllun hwn yn 
nodi’r mesurau lliniaru a’r gweithdrefnau rheoli y cânt eu rhoi ar waith i reoli effeithiau 
amgylcheddol y cam adeiladu’n ddigonol, gan ymgorffori’r rhannau perthnasol yn y 
ddogfen hon a’r cais am Drwydded Amgylcheddol.  Bydd cynllun rheoli gwastraff yn 
cael ei ddatblygu hefyd. 

6.11.3 Pan gaiff ei weithredu, bydd yr REP yn gweithredu gan gydymffurfio’n llwyr â gofynion 
Trwydded Amgylcheddol y gwaith gan Asiantaeth yr Amgylchedd.  Yn ogystal, bydd 
AAMR yn ceisio cael achrediad ar gyfer System Rheoli Amgylcheddol (EMS) y gwaith 
i’r safon ISO 14001 (neu debyg).   

 




